
菩薩精進波羅蜜—一       海濤  輯

1.云何菩薩性精進？性精進者，心勤精進，為攝善法故，為利眾生故，為令眾生得無上道故，為破顛倒故。以性精進故，得身、口、意業善。是名性精進。
2.一切精進者，有二種：一者、世，二者、出世。復有二種：一者、在家，二者、出家。復有三種：一者、莊嚴，二者、攝取善法，三者、為利眾生。
3.菩薩一切精進，悉以迴向阿耨多羅三藐三菩提。菩薩摩訶薩修性精進，乃至寂靜精進，悉為阿耨多羅三藐三菩提故。是名一切精進，悉以迴向阿耨多羅三藐三菩提。
4.莊嚴精進：

一、菩薩摩訶薩初發心時，懃精進莊嚴：「若我能令一人解脫，於無量劫在地獄中受大苦惱。受大苦惱已，然後得阿耨多羅三藐三菩提。得菩提已，乃至能令一人解脫，亦當受於地獄之苦，心不休息。」是名莊嚴。

二、菩薩具足莊嚴精進，勝於一切聲聞、緣覺所得功德，不可稱計。何以故？為欲利益一切眾生受大苦故。若為一人受大苦惱，尚得無量無邊功德，何況乃為一切眾生！是名菩薩莊嚴精進，攝取善法。

5.攝取善法精進：

一、若為修行檀波羅蜜、尸羅波羅蜜、羼提波羅蜜、禪波羅蜜、般若波羅蜜懃精進者，名為不動，一切煩惱、一切惡業、一切邪見、一切苦惱不傾動故；

二、亦名堅固，健莊嚴故；

三、復名一切，知世方術及出世法故；

四、復名具足方便，真實因緣修集道故；

五、復名真實，得真實義故；

六、復名為廣，一切時中無休息故；

七、復名調伏，懃修精進，不生憍慢故。如是七事增長善法，是名攝取善法精進。

菩薩精進波羅蜜—二       海濤  輯

1.勤精進者：

一、以勤精進故，具足六波羅蜜。勤精進法，於諸趣向菩提法中，是近因緣，無上、無勝。是故如來於經中說：「阿難！勤精進者疾得阿耨多羅三藐三菩提。」

二、菩薩摩訶薩不作衣想，不作食想，不作臥具想，不作我想，不作我所想，不作法想，不作道想，不作菩提想，亦為菩提懃修精進。是名勤精進。

三、於一切時、一切國、一切心懃修精進，是亦名難。

四、不急不緩，處中而行，是名勤精進。

五、勤精進有二種因：一者、悲，二者、慧。

2.一切自精進者，有四種： 

一、離惡法者，名菩薩摩訶薩懃修精進。未生惡法，懃作方便，令不生故。

二、增長善法者，已生善法，方便令增廣故。

三、瑩磨善法者，懃修身、口、意業因緣，至心繫念，受持善法故。

四、增長智慧者，若菩薩懃修精進，多聞、修定，增長智慧故。是名一切自精進。

3.善人精進者：

一、菩薩為善法故，懃精進時，設燒身首，不以為熱。
二、菩薩修善法時，勤行精進，尚自不覺地獄火熱，況世間火！
三、菩薩精進不多不少，平等而行，增長精進，善調御故。所以者何？心清淨故，不休不息心不悔故，得大利益不顛倒故，畢竟能得阿耨多羅三藐三菩提故。是名善人精進。

4.一切行精進者：
一、常懃精進，二、至心精進，三、智慧精進，四、不斷精進，
五、莊嚴精進，六、忍苦精進，七、不動精進，八、不時精進，
九、不知足精進。菩薩成就一切行精進，名為大力，常懃精進，安住善處，堅固莊嚴，不休不息，得於善法。                                                                

菩薩精進波羅蜜—三       海濤  輯

1.寂靜精進者，有十種：一者、宜；二者、修集；三者、非動；四者、堅持；五者、一切時；六者、緣三相；七者、捨；八者、不散；九者、調御；十者、趣向菩提。

一、宜精進：菩薩若起一切煩惱，為除病故，隨對治之。如貪欲起，觀不淨相；瞋恚起時，修於慈心；愚癡心起，觀十二因緣；思覺起時，觀阿那波那；破憍慢故，觀眾生界。是名宜精進。
二、菩薩精進，非始非終，無量世中常得成就。是名修集精進。
三、菩薩精進，常懃修集亦如初得，是名非動精進。一切時中勤精進故，是名非動。
四、菩薩摩訶薩常能親近諸師、長宿、有德之人，修學多聞。若修三昧，思惟其義，懃行精進，隨順聽受。是名堅持精進。
五、菩薩摩訶薩心不顛倒：宜修舍摩他，時修舍摩他；宜修毘婆舍那，時修毘婆舍那；宜修捨，時修行於捨。是名一切時精進。
六、菩薩善知定、慧、捨，時時修集三相：入相、住相、起相，不失正念，至心精懃。是名緣三相精進。
七、菩薩若聞諸佛、菩薩懃精進故，不可思議。聞已，其心不自輕，不愁惱，不知足。是名捨精進。
八、菩薩摩訶薩時時調伏諸根、諸入，飲食知足，初夜、後夜減損睡眠，至心不亂，無有放逸，推求莊嚴，發懃精進，修真實義，心無顛倒，隨順修道。是名不散精進。
九、菩薩精進不急不緩，所作事業處中而行。是名調御精進。
十、過去世諸菩薩所持精進，悉為阿耨多羅三藐三菩提；未來世諸菩薩所持精進，亦為阿耨多羅三藐三菩提；現在世諸菩薩至心、不放逸所持精進，亦為阿耨多羅三藐三菩提。是名趣向菩提精進。」
                         以上講義內容整理自《菩

菩薩精進波羅蜜—四       海濤  輯

1.云何菩薩清淨精進？謂此精進略有十種。何等為十？即所謂：

一、相稱精進：謂諸菩薩為對治諸貪欲故修習不淨；為欲對治諸瞋恚故修習慈愍；為欲對治諸愚癡故修習觀察緣性緣起；為欲對治諸尋思故修習息念；為欲對治諸憍慢故修界差別，如是等類，是名菩薩相稱精進。
二、串習精進：若諸菩薩非唯成就始業，初業所有精進，謂為住心教授教誡，非不亦由串習加行積習加行，是名菩薩串習精進。
三、無緩精進：若諸菩薩亦非唯有串習加行積習加行，為住其心教授教誡，然此始業初業菩薩，於此加行不緩加行無間加行殷重加行，是名菩薩無緩精進。
四、善攝精進：若諸菩薩從師長所，或自多聞力所持故無倒而取，為住其心發勤精進，是名菩薩善攝精進。
五、應時修習精進：若諸菩薩無倒取已，於應止時能正修止，於應舉時能策其心，於應捨時能正修捨，是名菩薩應時修習精進。
六、通達眾相精進：若諸菩薩於其種種，止舉捨相入住出相，能善了知能無忘失，能善通達無間修作殷重修作，是名菩薩通達眾相精進。
七、不退弱精進：若諸菩薩聞說種種，最極廣大最極甚深不可思議不可度量菩薩精進，不自輕蔑心不怯弱，不於所有少分下劣差別證中，而生喜足不求上進，是名菩薩不退弱精進。
八、不捨軛精進：若諸菩薩於時時間，密護根門飲食知量，初夜後夜常勤修習，覺寤瑜伽正知而住，於如是類等持資糧，能攝受轉，即於其中熾然修習，於能引攝無倒義利，於一切時勤加功用，是名菩薩不捨軛精進。
九、平等精進：若諸菩薩發勤精進，不緩不急平等雙運，普於一切應作事中，亦能平等殷重修作，是名菩薩平等精進。
十、迴向大菩提精進：若諸菩薩一切精進有所為作，無不皆為迴向無上正等菩提，是名菩薩迴向大菩提精進。《瑜伽師地論》

